Basisliturgie – seisoen van barmhartigheid
Inleiding

Die “Seisoen van Barmhartigheid” strek in 2009 oor  Sondag 2, 9, 16, 23, en 30 Augustus 2009 en is ’n seisoen binne Koninkrykstyd. In die VGK en sommige gemeentes in die NGK is Augustus tradisioneel ’n seisoen van barmhartigheid. Hierdie basisliturgie gee spesifieke liturgiese riglyne vir die fokus in Augustus op barmhartigheid en dien om die gemeente, ook tydens die erediens, met behulp van die liturgie, in die Seisoen van Barmhartigheid te begelei. Hierdie toegespitste liturgie val egter steeds onder die sambreel van Koninkrykstyd. (Sien ook die Basisliturgie vir Koninkrykstyd by 14 Junie 2009.)

Tydseie elemente

Kleure

Dieselfde kleure as in Koninkrykstyd.
Simbole

Brood (graan of koringare kan gebruik word).

Rituele

Bring van kos en klere as ritueel in die erediens.

Die tekste

	Datum

	Teks
	Tema

	2 Augustus

Agste Sondag in

Koninkrykstyd
	2 Samuel 11:16-12:13a;

Psalm 78:23-29

Efesiërs 4:1-16;
Johannes 6:24-35
	Natan konfronteer Dawid oor moord en owerspel.

God sorg vir sy volk deur die gee van Manna.

Die eenheid van die kerk as basis van barmhartigheid.

Op soek na Jesus – of net na brood. 

	9 Augustus

Negende Sondag in

Koninkrykstyd
	2 Samuel 18:5-9, 15,31-33;

Psalm 34:1-8

Efesiërs 4:25-5:2

Johannes 6:35, 41-51
	Dawid bewoë oor sy kind. 

Die Here luister en red uit alle omstandighede.

Riglyne vir ’n nuwe lewe met die klem op onderlinge verhoudings in navolging van Christus.

“Ek is die brood wat lewe gee.”

	16 Augustus 

Tiende Sondag in

Koninkrykstyd
	1 Konings 2:10-12; 3:3-14

Psalm 34:9-14;
Efesiërs 5:15-20

Johannes 6:51-58
	Salomo vra vir gehoorsaamheid en insig in wat reg is.

Die Here is goed – dien Hom.

Lewe soos verstandige mense.

Jesus gee sy liggaam sodat die wêreld kan lewe.

	23 Augustus 

Elfde Sondag in

Koninkrykstyd
	1 Kon 8:(1,6,10-11), 22-30, 41-43

Psalm 34:15-22

Efesiërs 6:10-20;

Johannes 6:56-69
	Salomo bid om God se nabyheid en trou, en ook dat die volk van God volgens sy wil sal lewe sodat sy Naam bekend sal word.

“Die Here is naby – Hy help en sorg.

Soek julle krag by die Here (wapenrusting).

Jesus se dissipels bly by Hom want Hy het die woorde wat ewige lewe gee.

	30 Augustus

Twaalfde Sondag in

Koninkrykstyd
	Hooglied 2:8-13

Psalm 45:1-2, 6-9

Markus 7:1-8, 14-15, 21-23

Jakobus 1:17-27
	Woorde van liefde bind mense aan mekaar.

’n Gedig vir ’n koning en oproep tot geregtigheid.

Die onreinheid kom van binne nie van buite.

Jou lewe wys die suiwerheid van jou godsdiens.


God se sorg word op al die Sondae in die Seisoen van Barmhartigheid beklemtoon. Hiermee saam kan brood as tema ook baie effektief as simbool gebruik word. Ons lees van God wat sy volk met manna uit die hemel versorg en van die mense, vir wie Jesus kos gegee het, wat na Hom gaan soek (2 Aug). Jesus sê verder Hy is die brood van die lewe en dat ons deur Hom die ewige lewe kry (9 Aug). Ons hoor verder dat Hy sy liggaam gee sodat die wêreld kan lewe; hierin lê die vreemde wysheid van God, waarvolgens ons moet lewe (16 Aug). Op die volgende Sondag (23 Aug) besing ons saam met die psalmdigter God se nabyheid en sorg as die Een op wie ons kan vertrou, die Een wat die brood van die lewe is, wat ook die Een is wat die woorde van die ewige lewe het. 

Diensorde

Daar is verskeie elemente in die diensorde wat goedskiks elke Sondag in dié seisoen herhaal kan word. Dit sal  bydra tot ’n deurlopende eenheid die hele seisoen.    Daar kan selfs ’n bykomende liturgiese element, soos die vorentoe bring van kos en/of klere deur lidmate tydens offergawe, ingebou word. Die offers kan na afloop van die diens aan behoeftiges uitgedeel kan word.

Waar daar nie in hierdie basisliturgie duidelike riglyne gegee word vir spesifieke elemente nie, volg asseblief die riglyne vir Koninkrykstyd of sien die individuele Sondae se riglyne.

God versamel ons voor Hom

Aanvangswoord

Voorganger:  
Kom ondervind en sien self dat die Here goed is!

Gemeente:      Dit gaan goed met die mens wat by Hom skuil.

Voorganger:   Die Here sorg vir die regverdiges en luister na hulle hulpgeroep.

Gemeente:     As die regverdiges om hulp roep, hoor die Here en red hulle uit al hulle benoudhede.

Voorganger:  Die Here is naby die gebrokenes.

Gemeente:     Hy help die moedeloses.

Voorganger:  Die Here sorg vir die hele liggaam van die regverdige.

Gemeente:     Ek het die Here aangeroep en Hy het my geantwoord (uit Ps 34).

Gebruik dié seisoen deurlopend hierdie aanvangswoord saam met die groet en oproep tot lofprysing. 

Seëngroet

Wees gegroet in die Naam van God ons Vader, wat vir ons sorg, in die Naam van God die Seun, deur wie ons gered word en in die Naam van God die Heilige Gees wat ons troos en versterk.

Oproep tot lofprysing

Voorganger:  
Sing saam met my oor die grootheid van die Here en laat ons sy naam prys.

Gemeente:     Ek sal die Here altyd weer prys, sy lof sal altyd op my lippe wees.

Lof en aanbidding

Die lofprysing en aanbidding tydens hierdie seisoen behoort God se sorg te beklemtoon.

Wet van God (of as seën aan die einde)
Die voorlesing van die wet fokus op God se opdrag om vir mekaar te sorg, na die weduwee en wese om te sien, om erns te maak met die nood in die wêreld, spesifiek die fisieke nood van die mense in ons onmiddellike omgewing. Hou elke week een van die sake in Matteus 25:31-46 as die wil van God voor. 

Verootmoediging/Skuldbelydenis

Genadeverkondiging/Vryspraak

Geloofsbelydenis

Gebruik onderstaande uittreksel uit die Belhar-belydenis deurlopend deur die seisoen: 

“Ons glo dat God Homself geopenbaar het as die Een wat geregtigheid en ware vrede onder mense wil bring; dat Hy in ’n wêreld vol onreg en vyandskap op ’n besondere wyse die God van die noodlydende, die arme en die veronregte is en dat Hy sy kerk roep om Hom hierin na te volg; dat Hy aan verdruktes reg laat geskied en brood aan die hongeriges gee; dat Hy die gevangenes bevry en blindes laat sien; dat Hy dié wat bedruk is ondersteun, die vreemdelinge beskerm en weeskinders en weduwees help en die pad vir die goddelose versper; dat vir Hóm reine en onbesmette godsdiens is om die wese en die weduwees in hulle verdrukking te besoek; dat Hy sy volk wil leer om goed te doen en die reg te soek; dat die kerk daarom mense in enige vorm van lyding en nood moet bystaan, wat onder andere ook inhou dat die kerk sal getuig en sal stry teen enige vorm van ongeregtigheid sodat die reg aanrol soos watergolwe, en geregtigheid soos ’n standhoudende stroom; dat die kerk as eiendom van God moet staan waar Hy staan, naamlik teen die ongeregtigheid en by die veronregtes; dat die kerk as volgelinge van Christus moet getuig teenoor alle magtiges en bevoorregtes wat uit selfsug hulle eie belang soek en oor andere beskik en hulle benadeel. Ons glo dat die kerk geroep word om dit alles te bely en te doen, in gehoorsaamheid aan Jesus Christus, sy enigste Hoof, al sou ook die owerhede en verordeninge van mense daarteen wees en al sou straf en lyding daaraan verbonde wees. Jesus is die Heer. Aan dié enige God, Vader, Seun en Heilige Gees, kom toe eer en heerlikheid in ewigheid.”

Diens van die Woord

Gebed om die opening van die Woord

As alternatief tot ’n gebed kan Lied 253 of NSG 370 gesing word.  

Skriflesing

Doen moeite om die gemeente doelbewus te help om stil te raak, op God te fokus en onbevange na God se Woord te luister.  Na die Skriflesing kan daar telkens ’n tyd vir stil nadenke gegee word om die teks vir ’n oomblik in stilte te laat insink.

Kindertyd

Prediking

Antwoord van gemeente/Toewyding

Diens van die tafel

Gepas aktueel – God in die wêreld 

Paulus spreek in 1 Korintiërs 11 die ongelykheid tussen ryk en arm tydens die nagmaal aan. Die rykes kom en bring baie kos, maar laat die armes nie daarin deel nie.  Op die manier diskrimineer hulle nie net teen die armes nie, maar laat hulle ook minderwaardig voel. As ons dus in hierdie tyd nagmaal vier, moet ons ons afvra, hoe ons die armes onder ons hanteer.

Die nagmaal is nie iets wat in jou eie private hoekie gebeur nie, maar gebeur in gemeenskap met alle gelowiges. Die klem van die nagmaal is dus eenheid, gemeenskaplikheid, onderlinge verbondenheid en mededeelsaamheid, want as gemeenskap wat vir mekaar omgee, moet ons ook vir mekaar sorg – geestelik, emosioneel en fisiek.

Om die gemeente te help om die gemeenskaps- en barmhartigheidskarakter van die nagmaal te besef, kan hier ’n relevante storie, gedig, populêre lied of skildery gebruik word. Daar kan verwys word na relevante nuusgebeure of plaaslike ontwikkelings, kwessies of nood wat as ’t ware op die nagmaaltafel neergesit word.

Voorbereiding van die tafel

Herinnering en nagmaalgebed

Vir die Seisoen van Barmhartigheid sal ek hier afwyk van die tradisionele nagmaalsformulier en eerder fokus op Johannes 6 wat uitbrei op Jesus se uitspraak dat Hy die brood van die lewe is. Johannes 6 is al vier Sondae op die tafel. 

Dele van die onderstaande liturgiese dialoë kan op afsonderlike Sondae by die nagmaal gebruik word.

Voorganger:  
Kom na my toe almal wat uitgeput en oorlaai is, en Ek sal julle rus gee.

Gemeente:  
Sing “Ek wil kom stil word” (Annalise Wiid – Blou Kitaar)


Ek wil kom stil word hier aan u voete


Ek wil kom hoor wat U vir my sê


Ek wil kom oopmaak vir u Gees, Heer,


As ek my vrae voor U kom lê


Want soveel mense sterf sonder Jesus –


Soveel ontbeer die liefde van God


Daar’s soveel oorvloed, selfsug en rykdom –  
wyl ander ly in hongersnood.


Ek wil kom vra, Heer, wat van die kinders


Wat nood en lyding glad nie verstaan?


Wat van die mens wat stukkend en seer is?


Wat van die een wat eensaam vergaan?


As ek dan vra Heer, waar is die liefde?


Moet ek erken, – dit lê nog by my!


Hier in my selfsug, stap ek gevoelloos


by nood en seer van mense verby!

Voorganger:  
“Toe Jesus rondkyk en sien dat ’n groot klomp mense na Hom toe aankom, sê Hy vir Filippus: “Waar kan ons brood gaan koop sodat die mense kan eet? Filippus antwoord Hom toe: ‘Twee honderd mense se dagloon is nie eers genoeg om elkeen van hulle ’n stukkie brood te laat kry nie.’ ’n Ander dissipel, Andreas, die broer van Simon Petrus, sê toe vir Hom: ‘Hier is ’n seuntjie met vyf garsbrode en twee vissies; maar wat is dit vir so baie mense?’ Toe sê Jesus: ‘Laat die mense gaan sit.’ Daarna het Jesus die brood geneem, God daarvoor gedank en dit uitgedeel aan die mense wat daar gesit het, en net so ook soveel van die vis as wat hulle wou hê. Nadat die mense versadig was, sê Hy vir sy dissipels: ‘Maak die stukke bymekaar wat oorgebly het sodat daar niks verlore gaan nie.’ Hulle het dit toe bymekaargemaak. Daar was twaalf mandjies vol met die stukke wat van die vyf garsbrode oorgebly het nadat die mense klaar geëet het” (Joh 6: 5 – 13).

Gemeente:  
Waarlik hierdie man is die Seun van God.

Voorganger:
Vader vergeef ons ons kortsigtigheid, vergewe ons ons ongeloof, help ons om U elke dag meer te vertrou

Gemeente:  
Here, wees ons genadig. Christus wees ons genadig. Heer, wees ons genadig. 
(Kan ook gesing word:  Lied 242; 243; 246; 247; 248/NSG 232; 233)

Voorganger:
“Ek is die brood wat lewe gee.  Wie na My toe kom, sal nooit weer honger kry nie, En wie in My glo, sal nooit weer dors kry nie.” 

Gemeente:
Gee ons van dag ons daaglikse brood (Matt  6:11).

Voorganger:
“Die brood wat God gee, is Hy wat uit die hemel kom en aan die wêreld die lewe gee” (Joh 6:33).

Gemeente:
Here, gee ons tog altyd hierdie brood.

Voorganger:
“Ek is die brood wat lewe gee. Ek is die lewende brood wat uit die hemel gekom het. As iemand van hierdie brood eet, sal hulle ewig lewe. En die brood wat Ek sal gee, is my liggaam. Ek gee dit sodat die wêreld kan lewe” (Joh 6:48; 51).

Gemeente:
Dit maak nie sin nie!  Hoe kan ons u liggaam eet?

Voorganger:
Maar Jesus sê vir hulle: “Dit verseker Ek julle: As julle nie die liggaam van die Seun van die mens eet en sy bloed drink nie, het julle nie die lewe in julle nie. Wie my liggaam eet en my bloed drink, het die ewige lewe, en Ek sal hulle op die laaste dag uit die dood laat opstaan. My liggaam is die ware voedsel, en my bloed is die ware drank. Wie my liggaam eet en my bloed drink, bly in My en Ek in hom/haar. Soos die lewende Vader My gestuur het, en Ek deur Hom lewe, so sal hy wat My eet, ook deur My lewe. Wie hierdie brood eet, sal ewig lewe” (Jes 6:53-58).
Gemeente:
U het die woorde wat ewige lewe gee (Joh 6:68).  

Voorganger:
Die Here Jesus het in die nag waarin Hy oorgelewer is brood geneem en, nadat Hy God daarvoor gedank het, het Hy dit gebreek en gesê: “Dit is my liggaam; dit is vir julle. Gebruik dit tot my gedagtenis.” Net so ook het Hy na die maaltyd die beker geneem en gesê: “Hierdie beker is die nuwe verbond, wat deur my bloed beseël is. Gebruik dit, elke keer as julle daaruit drink, tot my gedagtenis.” Elke keer as julle van hierdie brood eet en uit die beker drink, verkondig julle die dood van die Here totdat Hy kom (1 Kor 
11:24-26).

Gemeente:
Maranata!  Kom Here Jesus.

Voorganger:
Kom eet en drink en word versadig.

Gemeente:
Gee ons altyd van hierdie brood en van hierdie wyn.

Gemeente:
“Eet die brood, drink die wyn” (Lied 303; NSG 371)

Uitdeel van die tekens

Instelling en gebruik

Die brood wat ons eet, is teken van die liggaam van die Here Jesus Christus. Neem eet sy liggaam, dink daaraan en glo dat sy liggaam net so gebreek is tot heling van ons broosheid en gebrokenheid.

Die wyn wat ons drink, is teken van die bloed van die Here Jesus Christus. Neem drink sy bloed en dink daaraan dat sy bloed gestort is as teken van sy ontfermende genade.

Gebed

Jesus, U gee U as kos en drank dat ons ewig kan lewe.

Here, ons gewone eet en drink van elke dag 

word telkens vir ons ’n klein herinnering daaraan:

u liggaam is gebreek

u bloed is gestort en ons lewe.

Elke klein feesmaal . . .

droë brood met water,

of potjies kos wat van ver af hul geur laat blyk,

gee ’n voorsmaak van die eintlike feesmaal wat kom,

laat ons proe aan u lyf en bloed wat ons die lewe gee . . .

’n nagmaal in die kleine.

Dankie, Here Jesus:

ons ontvang nie net nie.

Ons bring brood en wyn, 

wat ons genadiglik uit die natuur ontvang het, 

as offers aan U o, Here.

U neem dit aan en gee dit terug

as tekens van u liggaam en bloed. Amen.

Sang

Lied 464/NSG 29

Dankgebed

Here, ons loof en dank U vir hierdie heilige kos en drank, 

vir die heilige gawes, gunste en seëninge. 

Here, ons loof U wat vir ewig lewe en regeer. 

(’n Gebed uit ’n ou nagmaalsformulier wat sy pad

van die nagmaalstafel na ’n boer se kombuistafel vind.)

Voed my in hierdie môre

met u hemelgraan

dat iets van nagmaal

in my dag bestaan.  Amen.

Uitsending

Bekendstelling van barmhartigheidsaksies

Elke gemeente het sekere barmhartigheids- of  getuienisaksies waarby hulle betrokke is en in die gemeenskap is daar gewoonlik ook volop hiervan. Nooi elke Sondag een van hierdie aksies of projekte om die gemeente kortliks te vertel waar hulle betrokke is, wat hulle doen, wat hulle behoeftes is en hoe mense betrokke kan raak.

Voorbidding

Offergawes

In hierdie tyd kan daar van die offergawes iets spesiaal gemaak word. Moedig die gemeente aan om behalwe (of dalk in plaas van) hulle gewone geldelike offergawes, goed soos blikkies kos, klere, skoene, toiletware, ensovoorts as offergawes vorentoe te bring. Dit kan gedurende die week spesifiek uitgedeel word aan mense in nood. Die gemeente bring die kos vorentoe en sit dit byvoorbeeld by die kruis en/of ’n kers neer. Iemand kan tydens die uitsending of die slotlied simbolies die kers en ’n paar van die kospakkies optel en by die kerk uitstap. Die kinders in die erediens kan goedskiks hier gebruik word.

Aankondigings

Verbintenis

Slotlied

Seën

Mag die Here jou seën met ’n ongemak oor die gemak waarmee ons ons plig om ander te help met mooi argumente afmaak. 

Mag die Here jou seën met woede oor onreg, onderdrukking en die uitbuiting van mense sodat jy kan  werk vir geregtigheid, vryheid en vrede. 

Mag God jou seën met trane om te stort vir diegene wat pyn, verwerping, honger en oorlog ervaar sodat jy jou hand kan uitsteek en hulle pyn in blydskap kan verander. 

En mag God jou seën met genoeg dwaasheid om te glo dat jy ’n verskil in die wêreld kan maak sodat jy dinge sal doen wat ander sê nie gedoen kan word nie. Amen.

(Uit “Vir die erediens, ’n handleiding”.) 

Antwoord op die Seën

Lied 526  “Waar daar liefde is/Ubi caritas”

Lied 312; 313; 314; 315 “Amen” 
PAGE  
4

